
ঋষি কহে “বৎস, পাবে না দেখিতে
এখন তাহারে আর;

আমার নিকটে থাকে না সুস্থির
এমনি প্রকৃতি তার।

দেখিয়া আমারে নিকটে তোমার
অদৃশ্য হইলা ছলে,

গেলা ভুলাইতে অন্য কোন জনে,
আনিতে কাননস্থলে।”

শুনিয়া সে কথা তখন যেমন
ভাঙ্গিল নিদ্রার ঘোর;

নিদুলি ঘুচিলে উঠে যেন প্রাণী
পলাইলে পরে চোর!

কথায় প্রত্যয় হইল তাঁহার,
অগত্যা পশ্চাতে যাই,

আশাপুরী-প্রান্তে গাঢ়তর এক
অরণ্য দেখিতে পাই।

ঋষি কহে “বৎস, ভ্রমে এইখানে
আশাদগ্ধ প্রাণী যারা—

পতি, পুত্ত্র, ভ্রাতা, দারা, বন্ধু, পিতা,
জননী, বান্ধব-হারা।”

বাড়িল কৌতুক, যাই দ্রুতগতি
বন-দরশন আশে;

অরণ্য-নিকটে আসিয়া অস্থির,
স্তম্ভিত হইনু ত্রাসে।

যথা যবে ঝড় বহে ভয়ঙ্কর,
বায়ুমুখে মেঘ ছুটে,

অতি ঘোরতর দূর হ(ই)তে শূন্যে
হুহু শব্দ বেগে উঠে;

কানন হইতে তেমতি উচ্ছ্বাসে
উঠিছে গভীর রব;

